
NOTA DE PRENSA

RIBADUMIA INAUGURA O NOVO PARQUE INFANTIL DA PRAZA DO CONCELLO
· O novo parque é un espazo renovado, seguro e adaptado ás necesidades da infancia

Ribadumia. Venres, 19 de decembro. O Concello de Ribadumia inaugurou hoxe o novo parque infantil da Praza do Concello, unha actuación coa que se dá un paso máis na mellora dos espazos públicos destinados ao lecer da infancia. O proxecto permitiu a renovación integral desta área, creando unha contorna máis segura, accesible e atractiva para os nenos e nenas do municipio.

Os traballos incluíron a retirada dos xogos biosaludables, dos antigos xogos infantís e do pavimento existente, así como a instalación dun novo sistema de drenaxe para evitar a acumulación de auga. Ademais, dotouse o parque dun novo pavimento de seguridade con céspede artificial e paneis de polietileno, garantindo unha maior protección durante o xogo.

O parque conta agora cun completo conxunto de elementos lúdicos, entre os que destacan un equipo combinado de xogos, unha tirolesa, un pórtico con asento plano, berce e cesta, dous balancíns, dous trampolíns, un resorte individual e unha mariola, ampliando así as posibilidades de xogo para diferentes idades.

Esta actuación foi contratada conxuntamente coa renovación do parque da Carballeira de Barrantes e contou cun orzamento base de 169.512,22 euros, financiados integramente a través da Liña 1 do Plan +Provincia da Deputación de Pontevedra.

Con esta actuación, o Concello de Ribadumia reafirma o seu compromiso co benestar da infancia e coa creación de espazos públicos de calidade, apostando por áreas de lecer modernas e seguras que contribúan ao desenvolvemento e á calidade de vida das familias do municipio.

